
Некогаш примамливо, денес запоставено, така изгледа одгледувањето на биволи во прилепско. Некогаш се зборувало за стада, а сега само за единки. Останати се само осум биволи во с. Дебреште, но загрижувачки е тоа што се во роднинска врска, па не можат биволиците да останат стелни. А значењето на биволите во општеството е големо. Пред се корисно е нивното млеко, со кое можат да помогнат при лечење на многу болести. За тоа разговарав со Фикрет Јашароски, поранешен ученик во СОУ „Орде Чопела“.

Колкав е бројот на биволи во с. Дебреште?

Моментелно, тука има осум биволи. Јас имам една биволица, а уште седум се во сопственост на друг соселанец. Но, недостасува бројот на биволи, па затоа е загрижувачко што овој број се намалува. Има млади биволи, но тие се во роднинска врска со биволиците, па и кога ќе останат стелни, биволиците абортираат.

Дали одгледувањето на биволите е тешко?

Воопшто не. Интересно за нив е што кога се надвор, во попладневните часови кога е жешко се премачкуваат со кал и лежат во вода. Порано, сите биволи одеа на „изворот„ но денес тој е поплочен, па со самото тоа и таа традиција е прекината.












                             
                                                                                                     Селскиот извор

Дали биволите се имуни на болести?

Не се поболуваат често, но кога ќе се случи тоа може да биде доста опасно. Особено лошо за нив е Сонцето, тие иако имаат многу дебела кожа, нивната кожа  е многу осетлива, па тоа штетно влијае на нив.

Кои се придобивките од одгледувањето на биволите? 

Пред се, биволското млеко е најквалитетното млеко. Луѓето од другите градови, па дури и држави, кои имаат некои проблеми доаѓаат и бараат од тоа мелко. Има многу лековити својства. Но, мојата биволица не е стелна подолго време па неможе да даде млеко.

Каде на друго место во Македонија има биволи и дали некогаш си стапил во контакт со нив. 

Добив информации дека биволи има во с. Пресил, Крушевско. Но, откако стапив во контакт со нивниот сопственик, разбрав дека се продадени. Исто така, имаше биволи во с. Поешево, Битолско, но и таму биволите ја имале истата судбина. 

Бројот на биволи е на работ на истребување, па на сцена треба да стапи државата, невладиниот сектор и поединци, за да се зачува овој македонски бренд. Луѓето разбираат од странство и доаѓаат во Македонија за користење на производот кој го дава ова животно, а нас ни е тука и не можеме да го заштитиме. Во  Зоолошката градина во Битола и Зоолошката градина во Скопје има биволи, но потребни се големи средства за спојување со биволиците од овој крај, кои семејствата не можат да си ги дозволат.  

Доколку и други институции и поединци се запознаени каде на друго место во Македонија има биволи и на било кој начин можат да помогнат би било одлично, бидејќи биволите се заштитен знак за минатото во прилепските села и прилепско, а овие преостанати осум биволи како сведок на нашата традиција не смеат да се намалуваат. 
